
Nizami Səfərov Azərbaycan beynəlxalq hüquq 
normalarını döyüş meydanında bərpa etdi 

M illi Məclisin Hüquq siyasəti və dövlət quruculuğu komitəsinin 
üzvü Nizami Səfərov Trend-ə bildirib ki, Azərbaycan 
Respublikasının Prezidenti İlham Əliyevin cari ilin 2 sentyabr 

tarixində İtaliyanın Çernobbio şəhərində keçirilmiş 48-ci Beynəlxalq 
Çernobbio forumunda “Enerji təhlükəsizliyinin təmin olunmasında 
Azərbaycanın rolu” mövzusunda çıxışında toxunduğu mühüm 
problemlər sırasında fundamental xarakter daşıyan beynəlxalq hüquq 
normalarının pozulması, beynəlxalq birliyin buna səssiz qalaraq, 
etinasız münasibət bəsləməsinə toxunulmuşdur.

Deputat Nizami Səfərov deyib: 
"Təəssüf ki, dövlətimiz üçün həyatı 
əhəmiyyət kəsb edən məsələdə biz 
bunun şahidi olmuşduq. 30 ilə yaxın bir 
müddətdə torpaqlarımızın işğal altında 
olmasına, dinc mülki əhaliyə qarşı 
xüsusilə ağır beynəlxalq cinayətlərin –  
soyqırımı, insanlıq əleyhinə cinayətlər, 
müharibə cinayətlərinin törədilməsinə, 
xalqın mədəni irsinin amansızcasına 
məhv edilməsinə, ölkəmizin ekoloji 
sisteminə bərpa edilməyən ziyanın 
vurulmasına baxmayaraq, işğalçı 
Ermənistan lazımi təzyiqlərlə məruz 
qalmamışdır və beynəlxalq hüquqdan 
irəli qələn heç bir sanksiya ilə 
üzləşməmişdir. 

Acınacaqlı vəziyyət ondan ibarət idi 
ki, universal xarakterli beynəlxalq qu-
rumun – Birləşmiş Millətlər Təşkilatının 
Təhlükəsizlik Şurasının Qarabağla 
əlaqədar qəbul etdiyi dörd qətnaməsi 
yalnız kağız üzərində qalmışdı və faktiki 
olaraq, BMT-nin aparıcı orqanının 

mühüm sənədlərinin tələbləri həyata 
keçirilməmişdi.

Azərbaycan tarixə qovuşan 
münaqişənin dinc diplomatik yollarla, 
danışıqlar masası arxasında həll 
edilməsinə üstünlük versə də, 
beynəlxalq müstəvidə və ilk növbədə 
ATƏT-in Minsk qrupu çərçivəsində heç 
bir əməli fəaliyyət nümayiş etdirilmədi. 
Minsk qrupunun münaqişənin guya 
hərbi vasitələrlə həlli yolunun olmama-
sına dair bəyanatları Azərbaycanın milli 
maraqlarına cavab verməyən status 
kvonun saxlanılmasından başqa heç 
nəyə xidmət etmirdi.

ATƏT-in Minsk qrupu fəaliyyət 
qabiliyyətsizliyini bariz şəkildə 14 mart 
2008-ci ildə BMT-nin Baş Assamble-
yası tərəfindən “Azərbaycanın işğal 
edilmiş ərazilərində vəziyyət” adlanan 
62/243 saylı qətnamənin qəbul edilməsi 
prosesində nümayiş etdirdi. BMT-nin 
Qarabağla əlaqədar qəbul etdiyi dörd 
qətnamədə ölkəmizin suverenliyi və 

ərazı bütövlüyünün təsdiq edilməsinə 
baxmayaraq, beynəlxalq sərhədlərin 
toxunulmazlığı prinsipinə və ərazilərin 
əldə edilməsi üçün güc tətbiqinin 
qadağasına məhəl qoymayaraq, Baş 
Assambleyada 62/243 saylı qətnamənin 
qəbulu zamanı Minsk qrupunun 
həmsədr dövlətlərinin təmsilçiləri 
mühüm sənədin əleyhinə səs vermişlər.

Beynəlxalq qurumların məsuliyyətsiz 
davranış nümayiş etdirmələri və 
Ermənistan tərəfindən ardı-arası 
kəsilməyən təxribatların törədilməsi 
şəraitində, Azərbaycan Respublikasının 
Prezidenti, Silahlı Qüvvələrin Ali Baş 
Komandanı İlham Əliyevin rəhbərliyi 
altında qəhrəman ordumuz beynəlxalq 
hüquqa əsaslanan qətiyyətli cavabı 
döyüş meydanında verərək, ölkəmizin 
ərazi bütövlüyünü və suverenliyini bərpa 
etdi".

Mixail Qusman: Qalibiyyətli müharibə 
nəticəsində ali ədalət zəfər çaldı

Şuşa, əlbəttə, rəmzi məna daşıyan şəhərdir. Sovet dövründə bu, 
bir simvol idi. Biz tamamilə haqlı olaraq onu mədəniyyət paytaxtı 
adlandırırdıq. Azərbaycanda doğulanlarla müqayisə edilə biləcək 
yazıçıları, rəssamları, bəstəkarları olan hər xalqın, hər ölkənin 
buna görə öyünməyə haqqı var. Bu, obyektiv həqiqətdir. Əhalisinin 
95 faizi azərbaycanlılar olan Şuşanın işğalından daha böyük 
ədalətsizlik ola bilməzdi. Bu ədalətsizlik 30 il ərzində qəlbimizdə 
qubar bağlayırdı.

AZƏRTAC xəbər verir ki, Rusiyanın 
TASS İnformasiya Agentliyinin baş 
direktorunun birinci müavini Mixail 
Qusman bu fikirləri “Real” telekanalına 
müsahibəsində söyləyib.

Həmvətənimiz olan məşhur rusiyalı 
jurnalist deyib: “Mənə ötən il Şuşada 
keçirilmiş “Xarıbülbül” Festivalında 
iştirak etmək xoşbəxtliyi nəsib olub. Ali 
ədalət zəfər çaldı. Orada biz hamımız 
sevincimizdən ağlayırdıq. Bu, daxildən 
gələn bir hiss idi. Bu gün Şuşa yeni 
görkəm alır. O vaxtdan bir il keçib və ar-
tıq üçüncü dəfə Şuşada olmuşam. İkinci 
dəfə Dünya Azərbaycanlılarının Qurulta-
yında, üçüncü dəfə Mediaforumda. Yeni, 
dirçələn Şuşanın siması artıq görünür”. 

Mixail Qusman Bakıya sevgisini 
bu sözlərlə ifadə edib: “Mən doğma 
şəhərim Bakını hədsiz sevirəm, 
Azərbaycan mənim tanrımdır. Mən 
Bakıda doğulmuşam, ömrüm boyu 
özümü bakılı adlandırmışam, 30 il 
Moskvada yaşamağıma baxmayaraq 
özümü moskvalı adlandırmamışam”. 

Azərbaycanın ən yeni tarixində ən 
çətin illər haqqında sualın cavabında 
o bildirib ki, ən ağır illər belə adlandı-
rılan Xalq Cəbhəsinin hakimiyyəti illəri 
olub. Çünki bu, Qarabağda separatçı 
hərəkatın başlanması ilə eyni vax-
ta düşüb: “Yadımdadır, Bakıda hərbi 
vəziyyətin tətbiq edilməsi dəhşətli idi. 
Mənə elə gəlirdi ki, Azərbaycan uçurum 
həddindədir. Xalqın faktiki olaraq ölkəni 
xilas etməyə çağırdığı Heydər Əliyevin 
siyasi dühası, siyasi iradəsi, siyasi 
qüdrəti olmasaydı, bəlkə də bu gün 
sizinlə söhbət edə bilməzdik. Ola bilsin 
danışardıq, amma Azərbaycan bu gün 
olduğu kimi azad, müstəqil və güclü 
olmazdı”.

Uzun illər Moskvada yaşamasına 
baxmayaraq, ənənəvi Azərbaycan 
dəyərlərinin ondan ötrü əhəmiyyətli ola-
raq qaldığını vurğulayan M.Qusman de-
yib: “Mən dostluq deyəndə bakısayağı 

dostluğu başa düşürəm. Moskvasayağı 
dostluq bir qədər fərqlidir. Mən dostluq 
anlayışını çox yüksək qiymətləndirirəm. 
Hesab edirəm ki, dostların sayı az olsa 
da, onlar elə adamlar olmalıdırlar ki, sən 
onlara inanırsan, onlar da sənə inanır”. 

Rusiya jurnalistikasının ağsaqqalı 
“Hakimiyyət formulu” proqramı üzərində 
işin spesifikliyi, bu verilişin qəhrəmanları 
olan dünya liderləri barədə danışaraq 
deyib: “Hakimiyyət formulu” – daha çox 
televiziya portretidir. Bu, ya ölkə fonun-
da qəhrəmanın portreti, ya da bəzən 
baş qəhrəman vasitəsilə ölkə haqqında 
söhbətdir. Mən iki dəfə Prezident Oba-
ma ilə, Prezident Qəddafi ilə müsahibə 
hazırlamaq şərəfinə nail olmuşam. 
Qəddafi ağır energetikalı insan idi, 
onunla müsahibəm çox çətin oldu. 
Obama söhbət üçün maraqlı adamdır. 
Ona görə ki, tamamilə adi ailədən olan 
bu sadə oğlan hakimiyyətin ən yüksək 
zirvəsinə çatanda onun qəlbində baş 
verənləri təsəvvür edə bilirdim. Mən 
ondan müsahibə götürəndən bir qədər 
əvvəl o, Senatın nümayəndə heyəti ilə 
birlikdə Bakıda olmuşdu. Sonradan biz 
Ağ Evin dəhlizində kamera önündə, 
amma səssiz çəkiliş aparanda o, Bakıya 
səfərini xatırlayırdı. Görünür, mənim 
əslən bakılı olduğumu ona demişdilər. 

O, Bakını, Prezident İlham Əliyevlə 
görüşlərini xatırlayırdı. Səfərdən çox 
məmnun idi. 

Mən öz müsahibimlə söhbət zamanı 
kəskin məqamlardan qaçmağa və ya 
onun xoşuna gəlməyə çalışmıram, 
digər tərəfdən xoşagəlməz suallar 

verməyi öz vəzifəm hesab etmirəm. 
Əgər siz maksimum parlaq, tamdəyərli 
portret çəkirsinizsə, ağıllı tamaşaçı bu 
şəxsin kim olmasını özü təyin edəcək. 
Təhrikedici suallar verməklə tamaşaçıya 
kömək göstərməyə çalışmaq lazım 
deyil”.

Mixail Qusman Azərbaycan xalqının 
ümummilli lideri Heydər Əliyev və 
Prezident İlham Əliyev ilə müsahibələri 
barədə danışarkən deyib: “Mən öz 
müsahiblərimə tez-tez belə sual 
verirdim: “Hakimiyyət formulu nədir?” 
Rəhmətlik Heydər Əliyevdən müsahibə 
götürmək şərəfinə nail olmuşam. Bu, 
nadir hadisə idi. O, mənə yarım saat 
vaxt ayırmışdı, amma faktiki olaraq 
təqribən iki saat kamera qarşısında 
söhbət etdik. Mən soruşdum: “Sizin 
fikrinizcə, hakimiyyət nədir, onun dadı-
ləzzəti necədir?” O, əvvəlcə ciddiləşdi, 
bir qədər pauzadan sonra “acıdır” dedi, 
sonra isə ürəkdən güldü. 

İlham Əliyev məsuliyyət barədə və 
xalqın sənə göstərdiyi etimada layiq ol-
mağın zəruriliyi barədə suala çox dəqiq 
cavab verdi. Prezident İlham Heydər 
oğlu ilə üç dəfə söhbət etmək şərəfinə 
nail olmuşam. Bu müsahibələrlə çox 
fəxr edirəm”. 

YAP-ın 30-cu ildönümü ilə əlaqədar  
fərdi yazı müsabiqəsi elan edilib

Yeni Azərbaycan Partiyasının (YAP)  
30-cu ildönümü ilə əlaqədar fərdi yazı 
müsabiqəsi elan edilib.

Partiyadan AZƏRTAC-a 
bildirilib ki, müsabiqənin 
məqsədi ümummilli lider 
Heydər Əliyevin zəngin 
dövlətçilik irsinin və 
əbədiyaşar ideyalarının, Pre-
zident İlham Əliyevin müasir 
çağırışlara və milli maraqlara 
əsaslanan siyasətinin, qalib 
xalqın zəfər partiyası olan 
Yeni Azərbaycan Partiya-
sının 30 il ərzində keçdiyi 
zəngin və şərəfli inkişaf 
yolunun araşdırılması və 
təbliğ edilməsi, jurnalistlərin 
yaradıcı əməyinin 
qiymətləndirilməsidir.

Müsabiqə “Heydər 
Əliyev ideyaları – yeni 
Azərbaycanın dövlətçilik irsi”, 
“Yeni Azərbaycan Partiyası –  
Müzəffər Liderlə yeni 
zəfərlərə doğru” və “Yeni 
Azərbaycan Partiyasının VII 
Qurultayı: yeni mərhələ, yeni 
hədəflər” mövzuları üzrə 

keçiriləcək. Müsabiqə 
elan olunan günədək 
ən azı bir il müddətində 
kütləvi informasiya 
vasitələrində (qəzet, jur-
nal, informasiya agentliyi 
və rəsmi qeydiyyatdan 
keçmiş internet media 
resurslarında) fasiləsiz 
çalışan şəxslər müsabiqədə 
iştirak edə bilərlər.

Dərc olunmuş yazıların 
sərlövhələri təklif olunmuş 
mövzulara uyğun olmalı, 
müsabiqə iştirakçılarının 
yazıları çalışdıqları mətbuat 
orqanlarında dərc edilməlidir. 
Yazıların qəbul olunması 
üçün yazının dərc edildi-
yi mətbuat orqanının bir 
nüsxə çap variantı, yazının 
bir nüsxə elektron variantı 
(Times New Roman (12) 
şriftində, CD diskdə), yazının 
üç nüsxə A4 formatda çap 
olunmuş variantı (müəllifin 

imzası göstərilməməlidir) 
təqdim edilməli, yazıların 
həcmi bir səhifə (A3; 9-11 
min işarə) olmalıdır.

Müsabiqəyə hər jurnalist 
yalnız bir yazı təqdim edə 
bilər. Müsabiqədə iştirak 
etmək üçün şəxsiyyət 
vəsiqəsinin sürəti, jurnalist 
vəsiqəsinin sürəti və şəxsi 
bank rekvizitləri (hesabın 
aktiv olması təsdiqlənməlidir) 
Yeni Azərbaycan Partiya
sının Mərkəzi Aparatına 
(Bakı şəhəri, S.Senyuşkin 
küçəsi 26) təqdim olunma-
lıdır. 

Yazılar mövzunun 
əhatə olunması, jur-
nalist araşdırması, 
əsaslandırma; materialın 
oxucu üçün informasiyalı-
lıq dərəcəsi; yazının dil və 
üslub xüsusiyyətləri, bədii-
estetik ifadəsi; jurnalist 
obyektivliyi, qərəzsizliyi, 
tərəfsizliyi və məsuliyyəti; 
ictimai maraqların 
müdafiəsi meyarları üzrə 
qiymətləndiriləcək.
Müsabiqədə birinci yer 

tutan şəxs 700 manat, ikinci 
yer 500 manat, üçüncü yer 
isə 300 manat pul mükafatı 
ilə təltif ediləcək. Həmçinin 
ilk on nəfərə həvəsləndirici 
mükafat olaraq 200 manat 
pul təqdim olunacaq.

Müsabiqədə iştirak 
üçün müraciətlərin qəbulu 
2022-ci il oktyabrın 7-si saat 
18:00-dək davam edəcək.

Əlaqə telefonları:  
+994 12 490 80 33 /  
+994 77 440 02 00.

Elektron ünvan:  
yapmetbuat@mail.ru

Türkiyədə keçirilən TEKNOFEST festivalı yekunlaşıb

Avqustun 30-da Türkiyənin Samsun şəhərində işinə 
başlamış dünyanın ən böyük Aerokosmik və Texnologiya 
Festivalı – TEKNOFEST missiyasını tamamlayıb. Festival 
Türkiyənin "Teknoloji Takımı Vakfı"nın (T3 Vakfı), 
Sənaye və Texnologiya Nazirliyinin birgə təşkilatçılığı ilə 
keçirilib. TEKNOFEST–2022 Aerokosmik və Texnologiya 
Festivalında Azərbaycanı 16 komanda təmsil edib. Həmin 
komandalar bu il mayın 26-29-da Bakıda keçirilmiş 
"TEKNOFEST Azərbaycan" tədbirinin qalibləridir.

Festival çərçivəsində texnolo-
giya, elm, aviasiya-uçuş şouları, 
sərgilər, toplantılar, seminarlar, 
mükafatlandırma mərasimləri, 
səhnə şouları və konsert proqram-
ları keçirilib. Final mərhələsində 
bu kimi bir çox tədbirlərlə 
yanaşı, statistik sərgi sahəsində 
Türkiyənin “Bayraktar Kızılelma”, 
“Hürjet”, “Akıncı” pilotsuz uçuş 
aparatı (PUA), “Uçbey” buludaltı 
PUA-ları, “F-16”, “Bayraktar TB2” 
PUA, “Bell 429”, “Melle” hərbi 
təyyarəsi kimi bir çox hava vasitəsi 
ziyarətçilərə yaxından göstərilib. 
Bundan əlavə, festivalın final 
mərhələsində Türkiyə Hərbi Hava 
Qüvvələrinin “Solo Türk” və “Türk 
Ulduzları”nın hava şou proqramla-
rı nümayiş etdirilib.

Sentyabrın 3-də Türkiyə 
Respublikasının Prezidenti Rəcəb 
Tayyib Ərdoğan festivalda çıxış 
edərək, tədbirin əhəmiyyətindən, 
Azərbaycan-Türkiyə əlaqələrinin 
yüksələn xətlə inkişaf etməsindən 
söz açıb.

Türkiyədə keçirilən builki 
TEKNOFEST-də 40 əsas sahə və 
99 fərqli kateqoriya üzrə müxtəlif 
yarışlar keçirilib. Tədbir Türkiyə 
Respublikası Sənaye və Texno-
logiya Nazirliyi, eləcə də Selçuk 
Bayraktarın rəhbərlik etdiyi “Türki-
ye Teknoloji Takımı” – T3 Vəqfinin 
rəhbərliyi altında ölkənin 100-dən 
çox qurumunun birgə təşkilatçılığı 
ilə baş tutub.

Türkiyənin qabaqcıl dövlət və 
özəl sektor şirkətlərinin iştirakı 
ilə son zamanlar inkişaf etdirilən 
milli texnologiya məhsullarının 
sərgiləndiyi TEKNOFEST-də 
ölkəmiz geniş heyətlə təmsil 
olunub. Azərbaycandan bir sıra 
universitet və dövlət qurumla-
rının qatıldığı tədbirdə ölkəmizi 
rəqəmsal inkişaf və nəqliyyat na-
zirinin müavini Rövşən Rüstəmov 
təmsil edib. 

TEKNOFEST-də bir neçə 
komanda ilə Bakı Dövlət Univer-
sitetinin və Xəzər Universitetinin 
tələbələri iştirak ediblər. Festival 

çərçivəsində ilk dəfə Türkiyədə 
yaşayan həmvətənlərimizə 
dövlət xidmətlərinin çatdırılması 
məqsədilə Azərbaycanın “Səyyar 
ASAN” xidmət avtobusu fəaliyyət 
göstərib. 

Festivalda Azərbaycan Res-
publikasının Prezidenti yanında 
Vətəndaşlara Xidmət və Sosial 
İnnovasiyalar üzrə Dövlət Agent-
liyinin Elektron Hökumətin İnki-
şafı Mərkəzinin (EHİM) təmsilçisi 
“Safe Karabakh" komandası 
da iştirak edib. Startapların 
təqdimat mərasimində “Safe 
Karabakh” komandası haqqın-
da ətraflı məlumat verilib. Eyni 
zamanda, stendə yaxınlaşan 
ziyarətçilər Vətən müharibəsi, 
post-müharibə dövründə möv-
cud vəziyyət və sözügedən 
layihənin əhəmiyyəti barədə 
məlumatlanıblar. Türkiyəli startap-
çılar ilə təcrübə mübadiləsi aparan 
təmsilçilərimiz həmçinin müxtəlif 
təlimlərdə iştirak ediblər. Koman-
da cari ilin 26-28 may tarixində 

Bakıda ilk dəfə olaraq baş tutan 
“TEKNOFEST-Azərbaycan” 
çərçivəsində keçirilən “Smart Qa-
rabağ” hakatonunun qalibi seçilib. 
Komanda tərəfindən yaradılan 
"Safe Karabakh" mobil tətbiqi 
vətəndaşlara bir neçə imkan yara-
da bilir. İlk növbədə, vətəndaşların 
təhlükəli ərazilərə yaxınlaşdıqda 
bu barədə onlara və aidiyyəti 
qurumlara bildirişlər göndərilməsi, 
əlavə olaraq, vətəndaşlara ailə 
üzvlərinin təhlükəsiz zonada 
olduqlarına əminlik yarada bilir.

EHİM-dən “Xalq qəzeti”nə 
verilən məlumata görə, digər bir 
funskionallıq ondan ibarətdir ki, 
vətəndaşların mobil tətbiqdən 
istifadə edərək, getmək istədikləri 
yerə təhlükəsiz marşrutları əldə 
etməsi planlaşdırılır. Nəzərə alsaq 
ki, bəzən minadan təmizlənmiş 
ərazilərdə də partlamamış döyüş 
sursatları və mərmilər müşahidə 
oluna bilər. Belə hal ilə rastla-
şan vətəndaş bu barədə tətbiq 
vasitəsilə “SOS” siqnalı verir. 

Bununla da həmin yer avtomatik 
olaraq təhlükəli zona kimi qeyd 
edilir. Əlavə olaraq, vətəndaş rast-
laşdığı naməlum obyektin şəklini 
də çəkərək araşdırılması üçün 
müraciət formasında göndərir.

Festival ərəfəsində Türkiyənin 
rəsmiləri və digər qonaqlar 
Azərbaycan pavilyonunu ziyarət 
etmiş, startaplar tərəfindən 
təqdim olunan layihələrlə 
yaxından tanış olmuşlar. "Baykar" 
şirkətinin baş direktoru Haluk 
Bayraktar bildirdi ki, Türkiyə 
milli texnologiya hərəkatını 
yalnız öz coğrafiyasında deyil, 
bütün dost və qardaş ölkələrdə 
əks etdirilməsinin və həyata 
keçirilməsinin lazım olduğunu 
düşünür. Azərbaycandan sonra 
bu ənənəni Pakistan, İndoneziya 
kimi ölkələrdə davam etdirmək 
niyyətindəyik.

Rizvan FİKRƏTOĞLU 
“Xalq qəzeti”

Azərbaycan və Yaponiya arasında 
iqtisadi əməkdaşlıq inkişaf edir

AZƏRTAC xəbər verir ki, 
Azərbaycan Respublikası 
ilə Yaponiya arasında 
İqtisadi Əməkdaşlıq üzrə 
Dövlət Komissiyasının sədri, 
ekologiya və təbii sərvətlər 
naziri Muxtar Babayevin 
və Yaponiya-Azərbaycan 
İqtisadi Komitəsinin sədri, 
Yaponiyanın “Itochu” korpora-
siyasının vitse-prezidenti Yoşi-
hisa Suzukinin həmsədrliyi ilə 
keçirilən iclasda Azərbaycan 
və Yaponiya tərəfindən 
müxtəlif sahələri təmsil 
edən bir çox dövlət qurum-
larının və özəl sektorların 
nümayəndələri iştirak ediblər.

Azərbaycan tərəfdən çıxış 
edən həmsədr Muxtar Baba-
yev iki ölkə arasında diploma
tik münasibətlərin qurulduğu 
gündən bu günə qədər yüksək  
səviyyəli əməkdaşlığa, qarşı
lıqlı etimada və dostluğa əsas
lanan Azərbaycan-Yaponiya 
əlaqələrinin bütün sahələrdə 
uğurla inkişaf etdiyini, gələ
cəkdə də bu əlaqələrin güc
ləndirilməsinin vacib olduğu-
nu, eyni zamanda, Yaponiya 
şirkətlərinin işğaldan azad 
olunmuş ərazilərimizdə apa-
rılan yenidənqurma və bərpa 
işlərində yaxından iştirakını 
diqqətə çatdırıb.

Yaponiyalı həmsədr öz 
çıxışında Azərbaycan və Ya-
poniya arasında sıx əlaqələrin 
və əməkdaşlığın inkişaf 
etdiyini, Yaponiya şirkətlərinin 
Azərbaycanda iş qurmasında 
maraqlı olduqlarını qeyd edib.

Xarici işlər nazirinin müavi
ni Elnur Məmmədov çıxış 
edərək, Azərbaycan və Yapo
niyanın beynəlxalq sülh və 
təhlükəsizliyin qorunmasına 
hər zaman öz töhfələrini verdi-
yini, eləcə də Qarabağda apa-
rılan yenidənqurma işlərinə 
Yaponiyanın dəstəyinin 
bölgənin tərəqqisinə xidmət 
edəcəyini vurğulayıb.

Daha sonra iclasda 
Prezidentin Zəngilan rayo-
nunda xüsusi nümayəndəsi 
Vahid Hacıyev işğaldan 
azad olunmuş ərazilərimizdə 
aparılan yenidənbərpa işləri 
barədə təqdimatla çıxış edib, 
Qarabağın iqtisadi potensialı 
və investisiya mühiti barədə 
Yaponiya tərəfinə məlumat 
verib.

ANAMA və Qarabağ 
Dirçəliş Fondu tərəfindən 
iştirakçılara işğaldan azad 
edilmiş ərazilərdə aparılan 
minadan təmizlənmə işləri, 
həmçinin Ermənistanın 30 illik 
işğalı dövründə torpaqlarımı-
za vurduğu zərərlər barədə 
stendlər nümayiş etdirilib.

İclasda, eyni zamanda, 
Azərbaycanın dövlət qurumla-
rının nümayəndələri tərəfindən 
ölkənin iqtisadi potensialı, 
investisiya mühiti, enerji 
səmərəliliyinə dair dövlət 
siyasəti, kənd təsərrüfatı, 
sənaye, turizm, nəqliyyat, 
təhsil, ətraf mühit sahələrində 
əməkdaşlığın inkişaf 
etdirilməsi barədə təqdimatlar 
olunub, müzakirələr aparılıb. 

Sonda Azərbaycan Res-
publikası Hökuməti və Yaponi-
ya Hökuməti arasında ikitərəfli 
əməkdaşlığa dair sənədlər 
imzalanıb.

Fergus Ould: Böyük Britaniyanın Azərbaycanda 
yeni səfiri təyin olunduğum üçün çox şadam
Böyük Britaniyanın Azər

baycana yeni təyin olunan səfiri 
Fergus Ould videomüraciət yayıb.

AZƏRTAC xəbər verir ki, səfirin 
özünün “Tvitter” səhifəsində paylaşdığı 
videomüraciətdə ölkəsinin Azərbaycandakı 
yeni səfiri təyin edildiyi üçün çox şad oldu-
ğunu bildirərək deyib: “Ölkələrimiz arasın-
da münasibətlər artıq yüksək səviyyədədir. 
Amma inanıram ki, biz birlikdə daha da 
çox iş görə bilərik”.

Diplomat videomüraciətdə həmçinin 
özü barədə də məlumat verib. O qeyd 
edib: “Mən şotland və britaniyalıyam. Öz 

soykökümlə fəxr edirəm. Eyni zamanda, 
başqa ölkələrin tarixini, adət-ənənələrini, 
həmçinin onların müasir mədəniyyətlərini 
öyrənməyi sevirəm.

Bir ildir ki, Azərbaycan dilini öyrənirəm. 
Mən keçən qış 6 həftə Gəncədə bir 
ailənin qonağı oldum. Yerli müəllimlərdən 
dərs aldım. Bu müddətdə azərbaycanca 
danışdım, yerli yeməkləri daddım və 
evimizdən Göygölün ətrafındakı gözəl 
dağları seyr etdim. Yeni sözləri, xüsusilə 
atalar sözlərini öyrənməyi sevirəm. 
2023-cü ilin sonunadək Azərbaycanın 
bütün bölgələrinə səfər etmək, heyrətamiz 
müxtəlifliyini görmək istəyirəm”.

Bakıda Azərbaycan Respublikası ilə Yaponiya arasında İqtisadi Əməkdaşlıq üzrə  
Dövlət Komissiyasının və Yaponiya-Azərbaycan İqtisadi Komitəsinin 11-ci iclası keçirilib.

